
ఉ. ఆతనియాలు డీలుపడనట్టిమనోజునిపోలు వాలుకం

జాతముచాలు పూలుగలసంపగికొమ్మల గీలుగ్రాలు ము

క్తాతతిడాలు మేలుకొనుకల్వలతావలమేలు జాళువా

జోతులజాలు జాలుకొనుచూపులఁ జూపఱ నేలుప్రోలునన్. 62



క. దానికి మోహనయను సభి

థానము దగు విమలుఁ డాసుథాకరముఖితో

నానావిధసౌఖ్యప్రద

సూనాయుధకేళి నింపుసొంపు వహింపన్. 63



తే. వానికై చంద్రరేఖ యన్వారవనిత

మునుపు తొడసోఁక కుండియు మోహమందు

వానియిల్లాలికై ధనవంతుఁ డనెడి

వన్నెకాఁ డట్టి మదివట్టి వలపుఁ జెందు. 64



క. అంతట నొకనాఁ డలధన

వంతుం డేరీతి వైశ్యవనితామణితో

గంతురణకేళిఁ దేలం

గాంతుం దైవకృపకలిమిగా కని మదిలోన్. 65



సీ. అవ్వీట నమరుగా హాలావికృతహాస

కహకహధ్వనిసంగ గ్రామగంగ

యాయమ్మపురుషుఁ డభ్యర్థియైనవధూటి

నబలకార్యార్థిని యైనపురుషు

బలివెట్టికొలువ వారలకోరుకు లొసంగు

నటుగాక నొకవెలయాలి నంపి

యద్ధేవి కర్పింతు ననియెంచె నాచంద్ర

రేఖాబ్జముఖియు నారీతిఁ దలఁచె

